Lesona faha-25: AVY AMIN’NY FAHADISOAM-PANANTENANA MANKAMIN’NY FANDRESENA
Azontsika atao ve ny mahazo antoka fa mahalala ny fahamarinana? Misy ve ny fiangonan’Andriamanitra marina eto an-tany? Azo atao ve ny mahalala hoe iza no tena fiangonana marina?

Ny bokin’ny Apokalypsy dia nomena mba hananatsika antoka ny amin’ny fahamarinana. Ao aminy no ahitana valiny mazava sy mahitsy ho an’ireo fanontaniana ireo. Ny Apokalypsy 10 dia iray amin’ireo toko mampientanentana indrindra ao amin’ny Baiboly manontolo. Soritany mazava ny fomba mahagaga ijoroan’ny fiangonan’Andriamanitra amin’ny andro farany. Asehony fa ny fihetsehan’ny vahoakan’Andriamanitra amin’ny andro farany dia fahatanterahan’ny faminanian’ny Baiboly mivantana. Avahany ny fiangonan’Andriamanitra marina sy ireo fihetsehana sandoka rehetra, amin’ny alalan’ny fanehoany mazava ny fomba hisehoany.
AZO ANTOKA NY FIHETSEHANA ADVANTISTA
1. Azon’ny olona iray atao tokoa ve ny mahalala ny fahamarinana? Jaona 8:32
Ka ho fantatrareo ny marina.

2. Ny olona sasany dia mihevitra fa tsy misy na inona na inona azo antoka, kanefa inona no torohevitra omen’i Lioka ho an’i Teofilo mikasika ny tanjon’ny Filazantsara? Lioka 1:3,4
Mba hahafantaranao tsra fa mafy orina ny teny izay nampianarina anao.
Ny bokin’ny Apokalypsy dia ahitana toko anankitelo izay manome fahazoan’antoka ny amin’ny fahafantarana ny fiangonana marina. Ny Apokalypsy 14 dia manambara mazava fa ilay fiangonana marina dia hitory ny hafatry ny anjely telo. Ny Apokalypsy 12 dia manoritra ny fiangonana marina ho ilay fiangonana izay mitarika ny olona rehetra hankatò ny lalàn’Andriamanitra. Ny Apokalypsy 12 ihany koa dia manoritra ny fiangonana marina ho ilay fiangonana manana ny fanahin’ny faminaniana. Ny Apokalypsy 10 dia manoritra ny tantaran’ny fitsanganan’ilay fiangonana marina. Rehefa dinihina tsara ireo toko ireo, dia hazava ny fahafantarana hoe iza no fiangonan’Andriamanitra marina.
3. Ao amin’ny Apokalypsy, ny anjely midina avy any amin’Andriamanitra dia maneho hafatra manan-danja indrindra ho an’ny mponin’ny planeta Tany. Inona no teny an-tanan’ilay anjely? Apokalypsy 10:2

Boky kely.

4. Iza no hany boky nolazaina fa nohidiana sy nasiana tombo-kase mandra-pahatonga ny andro farany? Daniela 12:4

Ary ianao, ry Daniela, ahoroninao ny teny, ka asio tombo-kase ny taratasy mandra-pihavin’ny andro farany.
5. Ampahany aiza ao amin’ny hafatr’i Daniela no asongadin’ny Apokalypsy? Apokalypsy 10:6

Tsy hisy andro intsony.

Ilay boky kely nosokafana dia manambara fa “tsy ho ela intsony.” Mifantoka mivantana amin’ny vanim-potoana voambara ao amin’ny faminanian’i Daniela izany. Koa satria tsy misy mahalala na ny andro na ny ora hiavian’i Kristy (Matio 24:36), dia tsy daty ara-bakiteny no ambaran’ilay teny hoe “tsy ho ela.”
6. Vanim-potoana ara-paminaniana inona ao amin’ny bokin’i Daniela no manondro ny andro farany? Daniela 8:14,17
Io fahitana io dia milaza ny farany.

Araka ny nianarantsika tamin’ny lesona teo aloha, ny 2 300 andro ara-paminaniana voambara ao amin’ny Daniela 8:14 dia midika 2 300 taona ara-bakiteny. Ny teny hoe “vao hodiovina ny fitoerana masina” dia manondro ny fanombohan’ny fitsarana tamin’ny taona 1844.
7. Rehefa nohanina (nianarana, indrindra ny faminaniana mikasika ny 2 300 taona izay manondro ny taona 1844) ilay boky kely (Daniela) dia inona no nitranga tamin’ireo izay nandinika ny faminaniana? Apokalypsy 10:10, 11
Ary raha mbola teo am-bavako izy, dia mamy tahaka ny tantely, kanjo nony voateliko, dia nangidy ny kiboko.
Oviana no nitranga ilay fanandramana nangidy? Tamin’ny faramparan’ireo taona 1700 sy fiandohan’ireo taona 1800 dia nisy ireo mpitondra fivavahana izay tsy nifampiankina kanefa samy nandinika tamin’ny fomba vaovao ny faminanian’i Daniela. Izany fandalinana ny faminaniana izany dia nitarika ireo mpanara-dia an’Andriamanitra hino tamin-kitsim-po fa izao tontolo izao dia handia 1000 taonan’ny fiadanana izay antsoina hoe “ny arivo taona.” Hitan’izy ireo fa ny faminaniana dia mampianatra mazava fa ny hiafaran’ny olona rehetra dia ho voafaritra mazava mialoha ny hiverena’i Kristy. Noho izany dia fantatr’izy ireo fa tsy hisy safidy azo atao intsony handraisana ny famonjena rehefa ho avy i Jesosy.

Feno hafaliana izy ireo noho ireo faminaniana izay toa nanondro ny fotoana iverenan’i Jesosy, ka nandeha nampitandrina izao tontolo izao. Anisan’izany ry Edward Irving sy ireo mpitory teny 700 avy any Angletera; i Joseph Wolff, misiônera tany Inda; i Manuel Lacunza, mpandalina fatratra ny Baiboly tany Amerika Atsimo; i Johann Bengel tany Alemana, sy ireo maro hafa. Ny nisongadina indrindra tany Amerika dia i William Miller. Tao anatin’ny vanim-potoan’ny famoizam-po dia nanomboka nandinika ny Soratra Masina izy. Tamin’izany dia nahita fanantenana sy herim-po vaovao izy, ary naseho teo anatrehany ny fisandratan’ny Mpamonjy. Nandray an’i Jesosy ho mpamonjy ny tenany manokana izy, ary nanomboka nandalina fatratra ny Soratra Masina. Nialany ireo boky famakafakana rehetra, ka ny Baiboliny sy ny kônkôrdansa ihany no nampiasainy, dia nanomboka nandinika sy nampitaha ny andininy tsirairay hatrany amin’ny Genesisy izy. Rehefa nandinika ny faminanian’i Daniela izy, dia tonga tamin’ny tsoa-kevitra izay nitovy tamin’ny an’ireo maro hafa izay nandalina ny Baiboly. Tsy nifampiankina ny fandalinan’izy ireo, kanefa nitovy ny tsoa-kevitra hitany, dia ny fiavian’i Kristy tsy ho ela intsony.
Rehefa nandinika ny faminanian’ny Daniela 8 mikasika ny 2 300 taona i Miller, dia hitany fa voazava ao amin’ny Daniela 9 izany. Nanaitra azy ny fahitsian’ny Daniela 9:24-27, ka notsoahiny avy amin’izany fa mahitsy toy izany koa ny Daniela 8:14. Rehefa hita, araka ny Daniela 9:24-27, fa voatondro ho ny taona 27 A.D no nanaovana batisa an’i Jesosy, ny 31 A.D. no no nanomboana Azy, ary ny filazantsara dia notoriana tamin’ny jentilisa nanomboka tamin’ny 34 A.D., ary izany rehetra izany dia niseho tokoa tamin’ny daty voatondro mialoha, dia talanjona aok’izany izy. Nandinika izy fa matoa tanteraka ireny toe-javatra ireny, ary satria ny Daniela 9 dia fanazavana ny Daniela 8, dia mitovy ny fotoana anombohan’ireo faminaniana roa ireo.

Koa satria ny fahatanterahan’ny Daniela 8 dia nanomboka tamin’ny fotoana nivoahan’ny didy hanamboarana ny mandan’i Jerosalema tamin’ny taona 457 T.K., dia tamin’io fotoana io ihany koa no nanombohan’ny fahatanterahan’ny Daniela 9. Rehefa nanisa ny 2 300 taona nanomboka hatreo amin’ny 457 T.K. i Miller, dia nahita ny daty 1844 A.D. Saingy diso hevitra izy momba ny fitoerana masina, ny teny hoe “hodiovina ny fitoerana masina,” dia noheverina ho nanondro ny fanadiovana ny tany amin’ny afo. Noheveriny fa hiverina tamin’ny taona 1844 i Kristy. Izany daty notondroina fa hiverenan’i Kristy izany dia nitarika fifohazana ara-pivavahana anisan’ny lehibe indrindra teo amin’ny tantaran’i Amerika. An’arivony ireo niova fo. Naneno ny lakolosim-piangonana rehetra rehefa tonga ny fotoana fiaraha-mivavaka isaky ny mitataovovonana. Ho fiomanana amin’ny fiavian’ny Tompo dia naloa ny trosa rehetra, naravona ny disadisam-pianakaviana, nakatona ny toeram-pisotroana zava-pisotro mahamamo. Ny fiasan’ny Fanahin’Andriamanitra dia nitarika fibebahana, vavaka mafana, sy famakafakana lalina ny Baiboly.
Teo am-piandrasana ny fiavian’i Jesosy ireo olona maro be, dia nanantena fa ny 22 Oktôbra 1844 no hitrangan’izany. Araka ny voambara mialoha ao amin’ny Apokalypsy 10 dia “mamy tao am-bava” ny fandinihana ny faminanian’i Daniela, saingy rehefa tsy niverina i Jesosy dia tonga “nangidy” izany. Nahakivy sy nahaketraka azy ireo ny fahadisoam-panantenana tamin’ny 1844. Rehefa niverenany nodinihina ny faminaniana dia hitany fa marina ilay daty. Ny oran’ny fahadisoam-panantenana dia nataon’Andriamanitra hitondra fanantenana. Ny fitoerana masina izay hodiovina dia tsy ny tany, fa ny fitoerana masina any an-danitra. Ny fanambarana mialoha hoe “hodiovina ny fitoerana masina” dia manondro ny fitsarana famotopotorana izay tanterahan’i Kristy mialoha ny hiverenany.
8. Inona no asa ambaran’i Daniela fa ataon’ny Ray sy ny Zanaka mialoha ny fiverenan’i Jesosy? Daniela 7:9-11

Ninpetraka ny Mpitsara, ary novelarina ny boky – ny fitsarana any an-danitra.

Ny fitsarana any an-danitra dia mifantoka amin’ny vahaolana farany momba ny olan’ny fahotana. Rehefa sokafana ny boky firaketana any an-danitra, dia miharihary ny fahasoavan’Andriamanitra, ny fahamarinany, ny fitiavany sy ny lalàny, eo amin’ny fitondrany ny olombelona tsirairay.
Tahaka ny fahadisoam-panantenana mangidy nanjo ireo mpianatra izay nihevitra fa hanjaka eto an-tany i Jesosy tamin’ny taona 31 A.D., dia nanantena ihany koa ireo mpanara-dia Azy fa hiverina eto an-tany i Jesosy tamin’ny taona 1844 ary nangidy tamin’izy ireo ny fahadisoam-panantenana. Mariho ireto fitoviana manaitra manaraka ireto:

	Fiangonan’ny Testamenta Vaova
	Fiangonan’ny andro farany

	1. Nandinika ny faminaniana
	1. Nandinika ny faminaniana

	2. Nino fa hanjaka eto an-tany i Kristy
	2. Nino fa hanjaka eto an-tany i Kristy

	3. Tratry ny fahadisoam-panantenana nangidy
	3. Tratry ny fahadisoam-panantenana nangidy

	4. Nifantoka tamin’ny asan’i Kristy ao amin’ny fitoerana masina
	4. Nifantoka tamin’ny asan’i Kristy ao amin’ny fitoerana masina

	5. Nitory ny hafatra momba ny asan’i Kristy
	5. Nitory ny hafatra momba ny asan’i Kristy


Araka ny voambaran’ny Soratra Masina, io vondron’ireo olona tratry ny fahadisoam-panantenana io no ho tonga fiangonan’i Kristy amin’ny andro farany izay hitory ny hafany amin’izao tontolo izao.
9. Inona no fanalahidy izay nampitsahatra ny fahadisoam-panantenana? Apokalypsy 11:18,19a
Ary novohana ny tempolin’Andriamanitra tany an-danitra.

Ireo mpianatra diso fanantenana dia nino fa novohana ny tempoly tany an-danitra. Jesosy dia nanomboka asa manokana tao amin’ny tempoly any an-danitra mialoha ny hiverenany eto an-tany.
10. Inona no hitan’izy ireo rehefa novohana ny tempoly tany an-danitra? Apokalypsy 11:19b
Ny fiaran’ny fanekena.

11. Inona no raketin’ny fiaran’ny fanekena? Deoteronomia 10:2; Eksôdôsy 3:16-18
Ny vato fisaka ... hataonao ao anatin’ny fiara ireny.

Tamin’izany no fotoana voalohany nahatsapan’ireo mpianatra ireo fa velona amin’ny andro fitsarana isika. Tsapan’izy ireo fa miantso ny olona hankatò Azy Andriamanitra. Ny lalàna dia hita tao amin’ny fiaran’ny fanekena tao amin’ny tempoly tany an-danitra. Ny fitiavana dia mitarika ho amin’ny fankatoavana. Ho fampiorenana ny lalàna no nahafatesan’i Jesosy, koa amin’ny alalan’ny fahasoavana dia tokony ho vita sokitra ao am-pon’ireo mpanara-dia Azy izany lalàna izany.
12. Inona no baiko nomen’i Jesosy ho an’ilay vondron’ireo mpino advantista izay tratry ny fahadisoam-panantenana? Apokalypsy 10:11; Apokalypsy 14:6

Tsy maintsy maminany indray ianao ny amin’ny olona maro sy ny firenena maro.
Taorian’ilay fahadisoam-panantenana tamin’ny 1844, dia nanangana fihetsehana lehibe teto an-tany i Jesosy, fihetsehana izay hanerana ny tany. Fihetsehana izay hanambara fa ho avy indray i Jesosy ary hitaona ny olona rehetra hanolotra ny fiainany ho Azy ary hankatò Azy am-pitiavana. Mampientanentana ny mahalala fa Andriamanitra dia manana fihetsehana masina toy izany amin’ny andro farany mialoha ny hifaranan’ny tantaran’ny tany. Io fihetsehana manokana voambaran’ny faminaniana io dia natsangan’Andriamanitra tamin’ny fomba manokana mba hanomana izao tontolo izao ho amin’ny fiaviany tsy ho ela. Ankehitriny dia firenena 200 mahery, amin’ny fiteny maro, no itorian’ny fihetsehana Advantista ny hafatry ny fitiavan’Andriamanitra sy ny fahamarinany. Natsangan’Andriamanitra tamin’ny fomba manokana ny Fiangonana Advantista Mitandrina ny Andro Fahafito mba ho fihetsehana mahery amin’ny andro farany, hitory amin’izao tontolo izao. Ny Fiangonana Advantista Mitandrina ny Andro Fahafito dia tsy anaram-piangonana iray mitovy amin’ireo maro be hafa – fa notendren’Andriamanitra – nantsoin’Andriamanitra – mba ho fihetsehana ara-paminaniana amin’izao andro farany izao.
